
Annotatsiya: Ushbu maqolada aholi xonadonlaridagi tovuqxonalar va ayrim parrandachilik 

xo‘jaliklarida keng tarqalgan va katta iqtisodiy zarar keltiradigan parazitar kanalar haqida adabiyot 

ma’lumotlari hamda dastlabki izlanishlardagi natijalar keltirilgan. Ularning biologiyasi, klinik 

belgilari, epizootologiyasi va oldini olish choralari keltirilgan.  

Kalit so‘zlar: araxnologiya, kana, bo‘g‘imoyoqlilar, arachnoidea, arthropoda, parasitoformes, 

argas persicus, nimfa, lichinka, imago, Iksodid, Boophilus calcaratus, Hyalomma scupense, parazit, 

qon so‘ruvchi, bir xo‘jayinli, ikki xo‘jayinli, uch xo‘jayinli. 

 

Kirish. Parrandachilik sohasini davlat tomonidan qo‘llab-quvvatlash tizimini yanada takomillashtirish 

chora-tadbirlarini ishlab chiqish bo‘yicha hukumat darajasida ishlar amalga oshirilib 2022-yil 15-

iyunda prizidentning PQ-281-sonli qarori imzolangan bo‘lib unda Respublikamizda parrandachilik 

sohasini har tomonlama qo‘llab-quvvatlash va rivojlantirish, raqobatbardosh mahsulotlar ishlab 

chiqarish hajmlarini ko‘paytirish parranda mahsulotlarini ichki va tashqi bozorlarga yo‘naltirish uchun 

parrandachilik xo‘jaliklarining ozuqaga bo‘lgan talabini barqaror ta’minlash mexanizmlarini yo‘lga 

qo‘yish, sohaga keng aholi qatlamlarini jalb etish va huquqiy madaniyatini oshirish, shuningdek, 

tarmoqda ilmiy-texnik yondashuvlar va axborot texnologiyasidan samarali foydalanishni tashkil etish 

maqsad qilingan. 

O‘zbekiston Respublikasi Prezidentining 2025-yil 30-yanvardagi “Yaylovlarni muhofaza qilish va 

ulardan oqilona foydalanishning zamonaviy mexanizmlarini joriy etish chora-tadbirlari to‘g‘risida”gi 

PF-15-son Farmoniga muvofiq hamda ichki bozorlarga sifatli va arzon chorva va parranda 

mahsulotlarini uzluksiz yetkazib berish, ishlab chiqarish quvvatlarini kengaytirish hamda chorvachilik 

va parrandachilik xo‘jaliklarini davlat tomonidan qo‘llab-quvvatlash samaradorligini oshirish bo‘yicha 

topshiriqlar berilgan. 

Soha mutaxassislariga yuklatilgan vazifalarni inobatga olgan holda ushbu tarmoqning jadal 

rivojlanishida parrandalarning turli parazitlari ham to‘sqinlik qilishi aniqlandi. Ushbu parazitlarning 

bir qismi ektoparazitlar (kanalar) bo‘lib, keyingi yillarda respublikamizda parrandachilik 

xo’jaliklaridagi epizootologik holat o’rganilganda tovuqlarning ektoparazitlari va ular tomonidan 

chaqiriladigan kasalliklar bo‘yicha ilmiy tadqiqot ishlari deyarli o‘tkazilmagan. 

Mavzuning dolzarbligi. Veterinariya araxnologiyasi (Arachnologia) - bu grekcha arachne 

o‘rgimchak, logos ta’limot ma’nolarni anglatib, o‘rgimchaksimonlilar haqidagi fan bo‘lib, ularning 

anatomo-morfologik tuzilishini, biologik rivojlanishini urgatib, ular tomonidan sodir etiladigan 

kasalliklarni urgatadi va ushbu kasalliklarga qarshi ko‘rashish chora-tadbirlarini ishlab chikadi. 

Arachnoidea sinfi Arthropoda, ya’ni bo‘g‘imoyoqlilar tipiga mansub. Hayvonot olami orasida 

Arthropoda tipi boshqa umurtqasiz hayvonlar tipidan o‘zining ko‘p turligi bilan ajralib turadi. Ularning 

1,5 mln.ga yaqin turlari mavjud bo‘lib, shundan 90% xasharotlarga to‘g‘ri keladi. 

Veterinariya araxnologiyasi – Parasitoformes (parazitoform) va Acariformes (akariform) turkumiga 

mansub kanalarni va ular tomonidan sodir etiladigan kasalliklarni o‘rgatadi. 

Argasidae oilasi ikkita kichik oilalardan iborat. Bular Argasinae va Ornithodorinae. Veterinariyada 

Argasinae oila vakillaridan Argas persicus va Ornithodorinae oilasidan Alveonasus lahorensis 

turlarini o‘rganish katta ahamiyatga ega. 

Kanalarning lichinkasi. Lichinka tanasining oldingi qismi dorzal qalqon bilan qoplangan, biroq 

xartum va butun tanasi urg‘ochilarinikiga nisbatan kichik va mo‘rtdir. Och lichinkalarning tana 

uzunligi 0,5 mm.dan 1 mm.gacha. 

Iksodid lichinkalarning tashqi tuzilishining farqli xususiyati – bu ularda faqat 3 juft oyoqlari bo‘lib, 

jinsiy teshik va peritremasining yo‘qligidir. Qon so‘rib to‘ygan lichinkalarning hajmi kattalashadi va 

yumaloq shaklni egallaydi, sarg‘ish-qo‘ng‘ir tusdan to‘q-qoramtir (ko‘kimtir) tusda bo‘ladi. 

Nimfa. O‘zining tashqi ko‘rinishidan lichinkaga nisbatan biroz kattaroq, urg‘ochilariga o‘xshash, 

biroq undan kichik hajmi, jinsiy teshikni yo‘qligi bilan farqlanadi. Nimfa lichinkadan o‘zining 4 juft 

oyoqlari va peritremasining borligi bilan farqlanadi. Qon so‘rib to‘ygan nimfalar o‘zining hajmi, shakli 

va rangi bilan keskin ajralib turadi. Ularning rangi och-qo‘ng‘ir tusdan to‘q-qizil tusgacha bo‘ladi. 

Biologik rivojlanishi. Kanalar ayrim jinsli, tuxum qo‘yib rivojlanadi, ko‘payadi. Bitta urg‘ochi kana 

3-4 mingdan to 10-15 mingtagacha tuxum qo‘yadi. Tuxumlari juda mayda, ovalsimon shaklda, sariq 

tusda bo‘ladi. Urug‘langan urg‘ochi kana hayvon qonini so‘rib to‘ygandan so‘ng yerga tushib tuxum 

qo‘ya boshlaydi, hamma tuxumlarini qo‘yib bo‘lgach o‘zi ham o‘ladi. Tuxumlaridan lichinka chikadi, 

tullab nimfaga aylanadi, u esa yana tullab jinsiy voyaga etgan shakli-imagoga aylanadi. Lichinkalarni 

embrional rivojlanish davri bir oy va undan ham ko‘prok davom etib, nimfa va imagoga aylanishi bir 

necha kundan bir oygacha davom etadi. Hayvon qonini so‘rish davri kanalarning rivojlanishiga qarab 

(lichinkalari 3-7 kun, nimfalar 3-10 kun, imagosi 8-10 kun) 3-10 kun davom etadi. 

Kanalar rivojlanish davrida xilma-xil tabiiy sharoitda yashab qishlashi mumkin, kuzda qo‘ygan 

tuxumlari qishlab chiqib, kelgusi yili bahorda undan lichinka chiqadi. Ayrim turdagi kanalar 

(Hyalomma scupense) jinsiy voyaga yetganida hayvon tanasida qishlashi mumkin va hattoki rivojlanib 

ko‘payishi mumkin. 

Kanalar rivojlanishi va oziqlanishiga qarab bir xo‘jayinli, ikki xo‘jayinli va uch xo‘jayinli bo‘ladi. Bir 

xo‘jayinli kanalar (Boophilus calcaratus, Hyalomma scupense) barcha rivojlanish bosqichlari va 

oziqlanishi bir turdagi hayvonda o‘tadi. 

Ikki xo‘jayinli kanalarning lichinka va nimfa bosqichlari bir turdagi hayvonda parazitlik qilsa, 

oziqlansa, imago bosqichi esa ikkinchi turdagi hayvonda parazitlik qiladi. Lichinkalar hayvonlarga 

hujum qilib, qonini so‘rib to‘ygandan so‘ng esa, hayvon tanasidan yerga tushmasdan shu yerni o‘zida 

tullab nimfaga aylanadi. Qonga to‘ygan nimfalar erga tushib tullab imagoga aylanadi. Imago esa 

ikkinchi turdagi hayvonlarga o‘tib parazitlik qiladi. 

Uch xo‘jayinli kanalarda esa lichinka, nimfa va imago bosqichlari uch turdagi hayvonlarda parazitlik 

qiladi. Lichinkalar bir turdagi hayvonga hujum qilib konini so‘rib to‘ygandan so‘ng yerga tushib 

tullaydi va nimfaga aylanadi. Nimfa esa ikkinchi turdagi hayvonlarga hujum qilib qonini so‘rib 

to‘ygandan so‘ng, yerga tushib tullaydi va imagoga aylanadi. Imago esa uchinchi turdagi hayvonga 

o‘tib olib parazitlik qiladi, oziqlanib to‘ygandan so‘ng yerga tushib erkaklari bilan qo‘shilgach tuxum 

qo‘ya boshlaydi. 

Oldini olish choralari. Parrandalarni kanalardan asrash uchun tovuqxonalarni dezakarizatsiya qilish 

uchun diazinon (1%), dikrezil (0,25–0,5%), simbush (0,1%), detsis (0,1%), ragadan (0,5%) va 

boshqalar ishlatiladi. 

Kanalar tovuqxona devorlari, yoriqlarida, teshiklarda ko‘p bo‘lgani uchun bunday joylar tez-tez 

ta’mirlanib, teshik va yoriqlar suvalib, oqlab turilishi kerak. Parrandaxonalarda kanalar tarqalishining 

oldini olish maqsadida akaritsid preparatlar bilan ishlov berilmagan parrandalarni kirgazmaslik lozim. 

Parrandaxonalardagi kanalarni yo‘qotishda xo‘jalik sharoiti hisobga olinib, kamida ikki yilgacha 

kanalar xujumidan iqtisodiy zarar ko‘rgan xo‘jaliklarga parrandalar joylanmaydi. Natijada bu kananing 

lichinkalari birinchi yiliyoq o‘ladi, och urg‘ochi kanalar tirik qolsa ham, tuxum qo‘yish qobiliyati 

keskin pasayadi. Kanalar tarqalishining oldini olish uchun yangi keltirilgan tovuqlar sog‘lom 

tovuqlardan alohida boqiladi, ularning tanasida kana bor-yo‘qligi tekshiriladi. 

Xulosa. Yuqoridagi ma’lumotlardan ayon bo‘ldiki ushbu parrandalarda kasallik chaqiruvchi kanalar 

parrandachilik bilan shug‘ullanayotgan shaxsiy yordamchi dexqon fermer xo‘jaliklari va kompleks 

usulida parranda boqayotgan tadbirkorlarga katta iqtisodiy zarar yetkazmoqda. Ushbu parazitlar va 

ular tomonidan chaqiriladigan kasalliklarni o‘rganish bugungi kun veterinariya parazitologiyasi uchun 

katta ahamiyatga ega. 

